
Pip. Ma ve diggo...

Ber. Ma se ghe ripeto che ö lascio sûbito in libertæ.

Pip. (noiato) E va ben... sentimmo, ma femmo presto.

Ber. Cose sciâ gh'intra voscià che mi fasse o no fasse
l'amö a mæ cuxinn-a?... che me regole ciù coscì che
colà... cos'ëan quelli mocchetti che sciâ m'ha tiôu pe
tûtto ö tempo de disnâ?

Pip. Ah... ah... Bertomelin cäo...

Ber. G'han dæto quarche incarego? sciâ g'ha quarcosa da
vedde? sciâ no sa che mi no l'intendo? che mi no
conoscio che ghe segge atro che mæ pappà che ö
l'agge ö diritto de scindicâ e mæ azioin, de regolâ a
mæ condûta?

Pip. Ûn momento, ûn momento... vostro pappà ö l'ha ö
diritto natûrale e mi ûn diritto acquisio.

Ber. Comme saieiva a dî, ûn diritto acquisio?

Pip. Scì scignor... ûn amigo ö l'ha ûn diritto lê ascì...

Ber. (interrompendolo) Ma che amigo d'Egitto... se
voscià nö conoscio dä pesta.

Pip. Se voî no sei amigo mæ, mi ö son de vostro pappà,
e in te sta qualitæ, no me posso esimme de çercâ de
fâghe do ben, de levâghe di distûrbi, di dispiaxeì... scì
scignor, di dispiaxeì, comme saieiva quello de
veddive fâ ûn passo fäso, sposando vostra cuxinn-a...

Ber. Passo fäso? sciâ mïe comme sciâ parla!

Pip. Parlo comme devo, e n'ho bezêugno che voî, che
n'ei manco de peì gattin in sciö mento, me vegnî a dâ
de lezioin. E me mäveggio anzi comme invece de

